
КИЧИК БИЗНЕС ВА ХУСУСИЙ ТАДБИРКОРЛИК КОРХОНАЛАРИ РИВОЖЛАНИШИНИ МОДЕЛЛАШТИРИШ УСЛУБИЁТИ
                                    
Бугунги кунда жаҳон мамлакатларининг иқтисодий ривожланишида кичик бизнес ва хусусий тадбиркорликнинг роли тобора ошиб бораётган бўлиб, у нафақат бозор таркибининг оптималлашуви ва аҳоли бандлигининг ошишига кўмаклашмоқда, балки ялпи ички маҳсулотнинг маълум қисмини яратишда ҳам муҳим ўрин эгалламоқда. Дунё тажрибасининг кўрсатишича, юқори даражада ривожланган ва ривожланаётган мамлакатларда ялпи ички маҳсулотнинг 80 фоизи ва меҳнатга лаёқатли аҳолининг камида 70 фоизи иқтисодиётнинг ушбу сектори улушига тўғри келмоқда.  Мамлакатимизда ҳам кичик бизнес ва хусусий тадбиркорликнинг ривожланиши устувор йўналишлардан бири бўлиб, у аҳоли бандлигини янада ошириш, ялпи ички маҳсулот ҳажмининг ўсишига эришиш, замонавий бизнес ва рақобат муҳитини яратиш, иқтисодиётнинг истиқболли ривожланишини таъминлаш, шунингдек бутун дунёга хавф солаётган молиявий-иқтисодий инқирознинг мамлакат иқтисодиётига кўрсатиши мумкин бўлган салбий оқибатларини олдини олишда муҳим аҳамият касб этмоқда. Президент Ислом Каримов таъкидлаганидек, “....20 йил аввал Ўзбекистонда хусусий тадбиркорлик деярли йўқ эди, бугун эса мавжуд барча хўжалик субъектларининг 90 фоиздан ортиғини кичик бизнес корхоналари ташкил этади. Ҳозирги кунда ялпи ички маҳсулотнинг 54 фоизи, ишлаб чиқарилаётган саноат маҳсулотларининг 22 фоизи ва қишлоқ хўжалик маҳсулотларининг 98 фоизи айнан шу соҳа ҳиссасига тўғри келмоқда”.
Дарҳақиқат, Ўзбекистонда кичик бизнес ва хусусий тадбиркорликнинг ривожланиши бўйича бой тажриба тўпланган бўлиб, бу энг аввало иқтисодиётнинг ушбу секторини ривожлантиришга ҳукумат даражасида эътибор қаратилаётганлиги, кичик бизнес ва хусусий тадбиркорликнинг ривожланишини ҳар томонлама қўллаб-қувватлайдиган инфратузилманинг такомиллашиб бораётганлиги, ушбу соҳанинг мақсадли ривожланишига эришилаётганлиги, хусусий тадбиркорларнинг ҳуқуқ ва манфаатларини ҳимоя қилишга қаратилган меъёрий-ҳуқуқий базанинг жаҳон тажрибасини ҳисобга олган ҳолда тобора такомиллашиб бораётганлиги, кичик бизнес ва хусусий тадбиркорлик субъектлари учун банк ва солиқ имтиёзларининг кенгайиб бораётганлиги, шунингдек ушбу соҳа вакилларининг замонавий бизнес юритиш қоидалари бўйича билим ва кўникмаларининг шаклланиб бораётганлиги кабиларда ўз аксини топмоқда.
Бу каби муҳим ижобий силжишлар билан бирга кичик бизнес ва хусусий тадбиркорлик корхоналарининг ривожланишида бир қатор ечимини талаб қилаётган муаммолар ҳам мавжуд бўлиб, улар ушбу соҳа субъектлари фаолиятида таваккалчилик омилларининг тўлиқ ҳисобга олинмаётганлиги, кичик бизнес ва хусусий тадбиркорликнинг узоқ муддатли ривожланиш стратегиялари ва дастурларининг такомиллашмаганлиги, шунингдек уларнинг ривожланишида замонавий ахборот-коммуникация технологияларидан самарали фойдаланилмаётганлик кабиларда намоён бўлмоқда. Ушбу муаммоларнинг сифатли ҳал этилиши ушбу сохада моделлаштириш услубиётининг ишлаб чиқилишини талаб қилиб, кичик бизнес ва хусусий тадбиркорлик корхоналари ривожланишида эконометрик моделлаштиришнинг аҳамиятини кўрсатиб берувчи илмий-тадқиқот ишланмаларининг етарли даражада эмаслигидан деб биламиз. 
Маълумки, жаҳон мамлакатларида кичик бизнес ва хусусий тадбиркорликнинг ривожланиш масалаларини ўрганиш бир неча ўн йиллар давомида долзарблигича қолиб келмоқда. Шу билан бир қаторда, ушбу соҳа корхоналарининг ривожланишини моделлаштириш масалалари ҳам дунё иқтисодчи олимлари ва мутахассисларининг диққат марказида бўлиб, улардан Морковина С.С., Безрукова Т.Л., Абдуллаев Г.Ш., Хачатрян С.Р., Королева Н.В., Иванова Н.Ю., Орлов А.И., Фужита Сеичи ва бошқалар[footnoteRef:2]2 ўз илмий ишларида кичик бизнесни иқтисодий ва математик моделлаштириш муаммоларини ёритганлар. [2: 1 Морковина С.С. Обеспечение устойчивого развития малого предпринимательства в сфере промышленного производства. Докторская диссертация по экономике. Тамбов. 2008; Безрукова Т.Л. и др. Моделирование и прогнозирование антикризисного состояния предприятий // Проблемы региональной экономики. Вестник ЦИРЭ. Вып.9. Воронеж: Изд-во ЦИРЭ, 2005; Абдуллаев Г.Ш. Математическое моделирование развития малого бизнеса в регионах. Кандидатская диссертация по экономике. 2004; Хачатрян С.Р., Королева Н.В. Моделирование взаимодействий малого бизнеса: макро- и микроэкономический структурный анализ, классификация и оптимизация. 2002. www.auditfin.com; Иванова Н.Ю., Орлов А.И. Экономико-математическое моделирование малого бизнеса (обзор подходов). – Журнал «Экономика и математические методы». 2001; Fujita Seiichi. Kaizen in different cultural environments. APO News. 3/2012 – 4/2012.     ] 

Шунингдек, бошқа мамлакатларнинг олим ва мутахассислари билан бир қаторда республикамиз иқтисодчи олимлари томонидан ҳам кичик бизнес ва хусусий тадбиркорликнинг ривожланишини моделлаштириш масалаларини ўрганишга жиддий қизиқиш билдирилмоқда. Жумладан, Ходиев Б. Ю., Ғуломов С.С., Бегалов Б.А., Шодиев Т.Ш., Абдуллаев О. ва бошқалар[footnoteRef:3]3 ўз илмий ишларида кичик бизнес ва хусусий тадбиркорлик масалаларини ўрганиш билан бирга ушбу иқтисодиёт секторининг ривожланишида иқтисодий-математик моделлардан фойдаланишнинг аҳамиятини ҳам кўрсатиб ўтганлар. [3: 2 Ходиев Б.Ю. и др. Введение в информационные системы и технологии. Учебное пособие. Т.: ТГЭУ, 2002; Гулямов С.С. и др. Развитие малого бизнеса в Узбекистане и его социальная роль. Сборник материалов форума экономистов Узбекистана. Часть 1. Макроэкономические и региональные аспекты моделирования устойчивого экономического роста. Институт прогнозирования и макроэкономических исследований при КМ РУз. Т., 2011; Бегалов Б.А. ва бошқ. Информатика ва ахборот технологиялари. Дарслик. Т.: Ўзбекистон Республикаси Фанлар академияси “ФАН” нашриёти, 2010; Шодиев Т.Ш. Бизнес жараёнларини моделлаштириш. Т.: ТДИУ, 2006; Абдуллаев О. ва бошқ. Иқтисодий математик усуллар ва моделлар. Ўқув қўлланма. – Т.: ТДИУ, 2006.        ] 

Кичик бизнеснинг ривожланишини моделлаштириш масалалари хорижий иқтисодчи олимлар ва мутахассислар томонидан атрофлича ўрганилган бўлиб, уларнинг илмий ишларида кичик бизнес ва хусусий тадбиркорлик ривожланишини моделлаштириш бўйича тавсиялар ўз мамлакатларигагина хос бўлган хусусиятлардан келиб чиққан ҳолда ишлаб чиқилган.  Бошқача қилиб айтадиган бўлсак, бирор бир хорижий тадқиқотчининг бу борадаги илмий ишлари Ўзбекистоннинг шарт-шароитларига тўлиқ мос келмайди. 
Гарчи маҳаллий олимларимиз томонидан ҳам кичик бизнес ва хусусий тадбиркорликнинг ривожланишида моделлаштиришнинг аҳамиятини белгилаб беришга қаратилган илмий тадқиқотлар олиб борилган бўлсада, бундай ишларнинг ниҳоят даражада камлиги, шунинг билан бирга бу масалани ўрганишга комплекс тарзда ёндашилмаганлиги кабиларни кузатиш мумкин.
Шулардан келиб чиққан ҳолда айтиш мумкинки, ушбу тадқиқот сохаси иқтисодчи олимлар томонидан етарли даражада ўрганилмаган бўлиб, бу борада илмий ишлар олиб борилиши ва илмий-амалий тавсияларнинг ишлаб чиқилиши биринчи навбатда мамлакатимизда кичик бизнес ва хусусий тадбиркорлик ривожланишини моделлаштириш услубиётини такомиллаштириш имкониятини берса, иккинчидан, кичик бизнес ва хусусий тадбиркорлик корхоналарининг барқарор ривожланишига муносиб ҳисса қўшади.   

